
ítróttur fótbóltur

Jóannes Hansen

Mánadagin lætti Víkinga ferðalag­
ið úr Vágum. Eftir steðg í Keyp­
mannahavn varð kósin í gjár sett 
til Letlands, har Andreas Ekberg úr 
Svøríki verður dómari, tá ið Dauga­
vpils longu klokkan 16.00 føroyska 
tíð í morgin tekur ímóti Víkingi.

Undan fyrsta bríksli er Víkingur 
frammanfyri. Finnur Justinussen 
og Andreas Lava Olsen vóru mál­
skjúttar, tá ið Víkingur vann 2-1 á 

heimavølli. Útgangsstøðan er góð, 
men hon kundi havt verið nógv 
betri, tí víkingarnir høvdu einar 5-8 
risa stórar málmøguleikar.

Meðan Víkingur síðani heima­
dystin hevur fyrireikað seg til av­
bjóðingina á útivølli, so spældi 
Daugavpils sunnudagin lands­
kappingardyst. Úrslitið á útivølli 
ímóti FS Metta/LU var 1-1, og tað 
var avgerandi fyri Daugavpils ikki 
at tapa. Tíggju lið eru við í kapp­
ingini. Daugavpils er á 8. plássi og 

omanfyri strikuna við 16 stigum, 
meðan FS Metta/LU er á níggjunda 
plássi og undir strikuni við 11 stig­
um.

Víkinga spælararnir vita, hvat 
hetta snýr seg um. Síðani felagið 
varð stovnað í 2008 hevur tað 
tríggjar ferðir luttikið í europeisku 
kappingunum. Besta úrslitið var í 
fjør, tá ið tað eftir 1-1 á heimavølli 
eydnaðist at vinna 1-0 í Finnlandi 
ímóti Inter Turku. Hanus Jacobsen 
skoraði sigursmálið við brotssparki, 

tá ið tað restaðu tólv minuttir. Tveir 
minuttir seinni misnýtti Turku 
brotsspark, tá ið bólturin brast í 
tvørtræið aftanfyri Geza Turi.

Eftir óvæntaða Víkinga sigurin 
varð spurnartekin sett við døm­
ingina. UEFA kannaði málið, og tað 
endaði við, at armenski dómarin 
og annar linjuverjin fingu lívstíðar 
leikbann fyri at hava roynt at 
ávirka úrslitið. 

Síðani gekk verri hjá Víkingi 
ímóti rumenska FC Petrolul Plo­

iesti, sum vann 4-0 á útivølli 3-0 á 
heimavølli.

Í 2012 tapti Víkingur samantalt 
10-0 ímóti hvítarussiska FC Gomel 
– 6-0 á heimavølli og 4-0 á útivølli. Í 
2010 endaði tað 0-4 á heimavølli og 
0-3 á útivølli ímóti turkiska Besik­
tas.

Jóannes Hansen

Hóskvøldið klokkan 19 skal ÍF aft­
ur í europeiska eldin. Boško Jova­
netić úr Serbia verður dómari á 
Tórsvølli, har finska MyPa verður 
mótstøðuliðið. Gestirnir hava 1-0 
sigur í viðførinum, og harvið er 
setningurin hjá Albert Ellefsen og 
hansara monnum greiður:

– Vit hava møguleika at spæla 
okkum víðari í kappingini. Um tað 

skal eydnast, so er fyrsta treytin, 
at mótstøðuliðið ikki fær mál. Í 
Finnlandi vóru vit væl við í 1. hálv­
leiki, tá ið tað var málleyst. Eftir 
steðgin gekk orkan hjá okkara und­
an í hitanum, og tá vóru vit undir 
stórum trýsti. Teir skoraðu eitt mál, 
og hóast tað gekk nógv fyri seg í 
og kring okkara brotsteig, so vóru 
vit ongantíð í panikki. Tað ræður 
fyrst og fremst um at binda um í 
verjuni, og so at fáa meiri burtur­

úr í framrættaða partinum, enn vit 
fingu í 2. hálvleiki á útivølli, heldur 
Albert Ellefsen.

Meðan heimliga landskappingin 
er í summarfrí, so spæla teir fram­
vegis í Finnlandi. Mánakvøldið var 
MyPa á útivølli ímóti Turku PS, 
sum vann 3-0. Hetta var merkisvert 
úrslit, tí Turku PS er nógv aftast í 
bestu deildini, ið fevnir um 12 lið. 
Turku PS hevur 13 stig fyri 18 dystir. 
Næstaftasta liðið hevur 19 stig, og 

MyPa hevur á 8. plássi 23 stig.
– Sammett við uppstillingina 

ímóti okkum vóru fimm broyting­
ar mánakvøldið. Eg veit ikki, um 
teir spardu spælarar,men úrslitini 
seinastu nógvu vikurnar hava ikki 
verið góð, so hetta er eitt finskt lið í 
kreppu, sum vit fáa vitjan av, sigur 
ÍF venjarin.

Tað verður neyðugt hjá fugl­
firðingum at gera onkrar broyt­
ingar. Áki Petersen er burtur í arb­

eiðsørindum, Dánjal á Lakjuni er 
burturstaddur, og Fritleif í Lamb­
anum varð skaddur undir venjing 
fyri trimum døgum síðani. Nenad 
Saric er komin fyri seg eftir skaða, 
og ivaleyst fáa Leivur Joensen 
og Kristoffur Jakobsen hesa ferð 
møguleikan millum teir fyrstu ell­
ivu.

Mótstøðuliðið 
er í kreppu

2-1 heimasigurin hóskvøldið ber møguleikar við sær at endurtaka bragdið í fjør, tá ið 
tað við sigri á útivølli eydnaðist Víkingi at spæla seg víðari í europeisku kappingini

ÍF venjarin avskrivar ikki møguleikan ímóti MyPa, sum mánakvøldið tapti 3-0 ímóti botnliðnum

Víkingur 
skal 
endur-
taka 
bragdið


